
с своими князи, едва толико собралися быша. Резанская же земля малая 
часть сущи Руския земли, како может стати противу онех множества? 
Един бо бияшеся резанских людей с тысящею, а два со тмою. И мнози 
тогда князи резанские, и воеводы сильные и крепкие, и витязи храбрые 
падоша. Токмо еще сами государи резанские великие князи применяя 

' коня быстрые часто. И бишася крепко и твердо, яко всем полком диви-
тися татарским храбрости их и крепости, и мужеству их, и силе велицей. 
И наступиша на них всеми полки своими и едва одолеша их вся силь-
ныя татарския полки. И ту убиен бысть князь великий Юрьи Инго
ревич, и брат его Давид Ингоревич, и брат его князь Глеб Инго
ревич, и Всеволод Пронский, и ины многия князи местныя и воеводы 
крепкия. А князя Олга Ингоревича изранена жива приведоша к царю. 
И виде его царь красна суща, и возрастом велика, и храбра, хотя его 
от великих ран изврачевати и во свою скверную веру превратити. И 
князь Олг Ингоревич не пожела славы сея временныя, но небесныя 
славы возжеле, укори царя нечестиваго и нарек безбожна и врага хри-
стиянскаго. Окаянный же Батый, рыкнув и дохнув от мерскаго сердца 
своего и огорчися, яко лев, вскоре повеле Ольга блаженнаго ножи 
раздробити, якоже древле великаго мученика Иякова Перскаго Хоздрой 
царь. Сей убо есть мученик Христов, прият венец своего исповедания 
мучением с сродником своим блаженным князем Феодором Юрьевичем. 
И прияша венца вкупе нетленныя от царя всех бога. Царь же Батый 
начат первие воевати землю Резанскую и повеле убивати и сещи всех 
без милости. И пожже грады Пронеск, и Белград, и Ижеславец разори 
до основания. И всякия люди побиели быша: мужи, и жены, и чада их. 
Течаше же кров, яко река сильная грех ради наших. И оттоле поидоша 
ко граду стольному Резани. И обьступиша град, и начата битися при
лежно из града, и бишася пять дней непрестанно, неотступно. Бо Ба-
тыево воинство великое пременяшеся, а гражане непременно бишася, и 
много гражан побита, а иных язвиша, а инии от великих трудов изне-
могоша. И в шестый день на утрия рано приидоша погании ко граду 
с щиты, со огнем, и с пороки, а иные с лествицы. И приступиша всеми 
полки от всех стран. И бившеся много, взята град Резань месяца 
декабря в 21 день и пожгоша весь град. Великую же княгиню и со сно
хами, и с прочими княгинями в церкви соборной мечи изсекоша, а иных 
в полон поведоша, инех огню предаша. А люди, и жены, и дети мечи 
изсекоша, и все пожгоша, и храмы божия разориша, и оскверниша. 
А люди многие в воде истопоша. И не оста ни един живых во граде, 
но вси во един час скончашася и умроша, и единую чашу смертную 
вси равно испиша. Несть бо ту ни стенющаго, ни плачющаго, ни отцу, 
ни матери, ни брату о брате, ни ближнему роду, но вси купно мертвы 
лежаще. Сия вся наведе бог понеже беззакония наша умножишася и' 

